
- дел – ученичко организирање

Почитувани,

Објавениот Нацрт-закон за основното образование беше внимателно разгледан од старна на Коалицијата на младински организации СЕГА, и по анализа на одредбите за ученичкото организирање, го поздравуваме процесот на инклузивност и активизам во основното образование. 
Коалицијата СЕГА, водена од принципите за подобрување на статусот на учениците, запознавање со нивните права, подобрување и унапредување на комуникацијата помеѓу учениците и наставниците, подолг временски период работи на воведување на ученичкото организирање во основното и средното образование во соработка со Министерството за образование и наука и Бирото за развој на образованието.
По разгледување на законското решение, како и меѓусебната поврзаност со Предлог Законот за измени и дополнувања на Законот за средно образование (Поднесен од СЕГА, МОФ и МЕЃАШИ), во продолжение се дадени коментари и предлог-измени за подобрување на предложениот текст.
КОМЕНТАРИ НА ПРЕДЛОЖЕНИОТ НАЦРТ - ЗАКОН ЗА ОСНОВНО ОБРАЗОВАНИЕ
КОМЕНТАР НА ЧЛЕН 45 - Планирање на работата на основното училиште

Во членот 45, насловен „Планирање на работата на основното училиште“, предвидено е изготвување на годишна програма за работа на основното училиште (ст. 3). Со годишната програма за работа се планира наставата согласно со наставниот план, проширената програма и другата воспитно-образовна работа во училиштето (ст.4). Исто така, со годишната програма за работа се планираат и останати активности кои се од значење за активностите кои се од приоритет за училиштето (енумерирани во ст. 5). Со цел да се создаде правен основ, конститутивната седница на ученичкиот парламент да се одржува на ден определен со годишната програма за работа на училиштето, се предлага во ставот (5), да се воведе нова алинеја – денот на одржување на првата седница на ученичкиот парламент во месец септември. На овој начин, датумот на одржувањето на првата седница на ученичкиот парламент ќе биде претходно определен и вграден во годишната програма за работа на училиштето, со што ќе се обезбеди предвидливост и одбегнување на можноста од неодржување заради субјективни причини. 


Предлагаме да биде извршено дополнување на членот 45 ст. 5 од Нацрт-Законот за основното образование кој по дополнувањето ќе гласи:


(5)Во рамки на годишната програма за работа се планира и:

- промоција на добросостојба на учениците, заштита од насилство, од злоупотреба и запуштање, спречување дискриминација,
- денот на одржување на првата седница на ученичкиот парламент во месец септември,
- професионална ориентација на учениците,

- меѓуетничка интеграција и ученички иницијативи,

- соработка со родителите,

- активности за заштита на животната средина, 

- културни активности на училиштето и

- сите други активности согласно приоритетите на училишетото.

КОМЕНТАР НА ЧЛЕН 63 - Ученичко организирање и учество


Во членот 63 се предлага за прв пат правото на учениците да се организираат во ученички парламент преку која го остваруваат правото на учество. Одредбите во овој член се поставени на начин кој на позитивен начин го регулираат правото на учениците на ученичко организирање и учество, но потребно е членот да биде допрецизиран во однос на изборот на претставници во облиците на ученичкото организирање. Измените се однесуваат пред се на:
· Состав на училишната заедница. Според предложеното решение во Нацрт-Законот за основно образование предвидено е сите ученици да ја сочинуваат училишната заедница. Предложената одредба е поставено прешироко, и создава забуна дали станува збор за училишна заедница на сите ученици од основното образование во Република Северна Македонија, или пак станува збор за ученици од едно исто училиште. Со цел да се подобри номотехнички одредбата, се предлага да се изврши прецизирање, со внесување на зборовите на „Сите ученици од исто училиште“.... На тој начин, недвосмислено ќе биде дека училишната заедница ја сочинуваат сите ученици од едно исто училиште кои потоа се организираат на ниво на паралелка и на училиште.
· Составот на ученичкиот парламент. Според решението од Нацрт-Законот се предлага истиот да е составен од претседателите на заедниците на паралелките. За да може се подготват учениците за демократските процеси на гласање и одлучување во општеството, се предлага изборот на претседателот на заедницата да биде на непосредни и тајни избори. На тој начин, уште од рана возраст, ќе се воведуваат учениците во демократските процеси на избори и ќе бидат запознаени со демократските механизми на одлучување. 
· За да се обезбеди извесност и предвидливост во делот на одржување на првата седница на ученичкиот парламент, како и да се избегнат ситуациите во кои одржувањето на првата седница ќе зависи од субјективни околности (за кои може да се сведочи во делот на високото образование), се предлага денот на одржување на првата седница да биде определен со годишната програма за работа на училиштето. Денот кој треба да биде определен, треба да биде ден во месецот септември, а при определување на денот треба да се има предвид дека пред конституирањето на ученичкиот парламент, треба да бидат избрани и претседателите на паралелките. 
· Со оглед на фактот што односите во едно училиште се двонасочни, и се воспоставуваат помеѓу учениците и наставниците, се предлага и вклучување на наставниците во работата на ученичкиот парламент во насока на обезбедување на поддршка на учениците. Се предлага учеството на наставниците да биде без право на глас, истите да бидат избрани од страна на наставничкиот совет, со мандат од една година, со право на реизбор. Вклучувањето на наставниците треба да биде вреднувано во нивниот вкупен ангажман во работните обврски. 
· За да се обезбеди соодветна работа на ученичкиот парламент, според соодветни правила, се предлага работата на ученичкиот парламент да биде уредена со правилник кој ќе го усвои ученичкиот парламент. На овој начин, учениците уште од рана возраст ќе се запознаат со процесот на работење и нормирање на процесите кои ги преземаат. 
· За да се избегне кумулација на функциите на претседател на ученички парламент и ученички правобранител, се предлага ставот 7 од членот 63 да се избрише и да се додаде нов член кој ќе ја регулира фукнцијата ученички правобранител, но и да се создаде тим за доверба и соработка, кој ќе ги решава можните проблеми и недоразбирања помеѓу учениците и наставниците. 
Согласно погоренаведените коментари, предлагаме да биде извршено изменување и дополнување на членот 63 од Нацрт-Законот за основното образование кој по изменувањето и  дополнувањето ќе гласи:
(1) Сите ученици од исто училиште ја сочинуваат училишната заедница на училиштето. Учениците имаат право на ученичко организирање на ниво на паралелка и училиште. 

(2) Начинот на ученичкото организирање од ставот (1) на овој член се уредува со Статутот на училиштето.

(3) За организирано остварување на интересите на учениците во основното училиште се организираат во заедница на паралелка и ученички парламент. 
(4) Заедницата на паралелка ја сочинуваат сите ученици од иста паралелка. Претседателот на заедницата на паралелка се избира на непосредни и тајни избори.
(5) Ученичкиот парламент го сочинуваат претседателите на заедниците на паралелките. Претседателот на ученичкиот парламент се избира со непосредно и тајно гласање.
(6) Првата седница на ученичкиот парламент се одржува во месец септември, на денот определен со годишната програма за работа на училиштето.
(6) Во работата на ученичкиот парламент учествува без право на глас училишниот педагог, психолог или дефектолог/специјален едукатор/рехабилитатор, како и претставници на наставниците. Претставниците на наставниците ги избира наставничкиот совет со мандат од една година.
(7) Работата на ученичкиот парламент се уредува со Правилник кој го усвојува ученичкиот парламент. 

(8) Директорот на училиштето обезбедува соодветна просторија за одржување на седници на ученичкиот парламент.
(9) Ученичкиот парламент: 

- активно учествува во застапување и промовирање на правата и интересите на учениците,

- го промовира ученичкиот активизам,

- учествува во подготовката на годишната програма за работа, 

- дава предлог активности за годишните програми за екскурзии,

- дава предлози за воннаставни активности на училиштето,

- дава предлози за подобрување на ученичкиот стандард, 

- учествува во евалуацијата на работата на училиштето,

- преку свои претставници учествува во советот на родители и наставничкиот совет и

- организира и учествуваат во хуманитарни активности, еколошки активности и општествено корисна работа
- врши други работи определени со Статутот на училиштето и Правилникот на ученичкиот парламент.
(10) За остварување на правото предвидено од ставот (1) на овој член учениците ќе добиваат соодветни информации поврзани со работењето на училиштето, промените во образовниот процес, активностите кои се иницираат и проблемите со кои се соочува училиштето, прилагодени на нивната возраст.

(11) Учениците секогаш ќе бидат консултирани на соодветен начин за прашањата поврзани со остварувањето на образовниот процес и на мислењата на учениците ќе им биде посветено должно внимание.
КОМЕНТАР ЗА НОВ ЧЛЕН ПО ЧЛЕНОТ 63 
· За да може да се обезбеди поголем степен на соработка, доверба и мирно решавање на споровите помеѓу учениците и наставниците, се предлага формирање на координативен тим за соработка и доверба, како и избор на ученички правобранител. Преку координативниот тим за соработка и доверба, учениците уште од рана возраст ќе се запознаат со медијацијата како начин за мирно решавање на споровите. Координатиовниот тим ќе делува на полето на превенцијата на спорови, но и активно ќе нуди соодветни решенија. 

Од тие причини предлагаме НОВ ЧЛЕН – ТИМ ЗА КООРДИНАЦИЈА И ДОВЕРБА

(1) Во случај на спор или недоразбирање помеѓу наставник и ученик, тимот за координација и доверба  помага за нивно решавање по пат на медијација.


(2) Тимот од ставот (1) на овој член е составен од 5 ученици од осмо и деветто одделение и 5 наставници. 


(3) Учениците од ставот (2) на овој член ги избира ученичкиот парламент, со мандат од една година, со право на повторен избор.


(4) Наставниците од ставот (2) на овој член ги избира наставничкиот совет, со мандат од две години, со право на повторен избор.


(5) Во работата на тимот за координација и решавање на спорови, учествува и ученички правобранител, избран од редот на ученици од осмо и деветто одделение. 


(6) Изборот на ученички правобранител го врши ученичкиот параламент. 


(7) Мандатот на ученичкиот правобранител е една година, со право на повторен избор.


(8) Во работата на тимот за координација и решавање на спорови, може да учествува и училишниот педагог, психолог и дефектолог.
КОМЕНТАР ЗА НОВ ЧЛЕН 

Во членот 175 насловен „Рокови за усогласување на актите на училиштата“предвидено е дека основното училиште, во рок од шест месеци од денот на влегувањето во сила на овој закон, ја усогласува својата организација, работа, статут и другите акти со овој закон. Затоа што за прв пат со закон се создава основа за формирање на ученички парламент чија работа треба да биде уредена со Статут на училиштето и со Правилник на ученичкиот парламент, неопходна е анализа, врз основа на која ќе бидат дадени упатства и насоки за изработување на соодветните акти. Од овие причини предлагаме, Бирото за развој на образованието да изработи упатства и препорака за начинот на избор и организација на заедница на паралелка и ученичка заедница. Врз основа на овие упатства, потоа да се изработат соодветните одредби во статутите. При изработка на упатствата и препораките препорачуваме да бидат анализирани и документите кои ги има изработено Коалицијата СЕГА во однос на ученичкото организирање, како и другите организации во Република Северна Македонија. 
НОВ ЧЛЕН ВО ДЕЛОТ НА ПРЕОДНИ И ЗАВРШНИ ОДРЕДБИ
(1) Бирото за развој на образованието во рок од еден месец од денот на влегувањето во сила на овој закон, ќе изработи упатства и препораки за начинот на организација и учество на учениците, кои ќе треба да бидат вградени во статутот на училиштата.
(2) Бирото за развој на образованието во рок од шест месеци од денот на влегувањето во сила на овој закон, ќе изработи модел-правилник за работа на ученичките парламенти.

